
1. ఐక్యరాజ్య సమితి జనరల్ అసెంబ్లీ 75వ సమావేశం సందర్భంగా 23 
సెప్టెంబర్ 2020న G4 దేశాల విదేశాంగ మంత్రులు వర్చువల్ గా భేటీ 
అయ్యారు. బ్రెజిల్ విదేశాంగ మంత్రి గౌరవనీయ ఎర్నెస్టో అరౌజో, 
భారత విదేశీ వ్యవహారాల శాఖ మంత్రి గౌరవనీయ Dr. సుబ్రహ్మణ్యం 
జైశంకర్, జపాన్ విదేశీ వ్యవహారాల శాఖ మంత్రి గౌరవనీయ మొతెగి 
తొషిమిత్సు, జర్మనీ విదేశాంగ మంత్రి గౌరవనీయ హికో మాస్ తరఫున 
కేంద్ర విదేశాంగ శాఖ సహాయ మంత్రి గౌరవనీయ నీల్స్ అనెన్ వీరిలో 
ఉన్నారు. 
 

2. “ఐక్యరాజ్య సమితి 75 ఏళ్ల క్రితం ఏర్పాటైన పరిస్థితులతో 
పోలిస్తే ప్రపంచం నేడు ఎంతగానో మారిపోయింది. దేశాలు, ప్రజల 
సంఖ్య పెరిగింది. సవాళ్లు వాటితో పాటు పరిష్కార మార్గాలూ 
పెరిగాయి. మనం పనిచేసే తీరు కూడా ఆ వేగానికి, పరిస్థితులకు తగ్గట్లుగా 
పెరగాలి. ఐక్యరాజ్య సమితిలోని మూడు ప్రధాన విభాగాల్లో సంస్కరణల 
అవసరాన్ని మేం పునరుద్ఘాటిస్తున్నాం. భద్రతా మండలి సంస్కరణలకు 
సంబంధించిన చర్చల్లో పునరుత్తేజం నింపేందుకు మేం కట్టుబడి ఉన్నాం.” 
 

దేశాధినేతలు మరియు ప్రభుత్వాధినేతలు రూపొందించిన తీర్మానంలోని ఈ 
వాక్యాలు, 2005 ప్రపంచ సదస్సు సందర్భంగా దేశాధినేతలు మరియు 
ప్రభుత్వాధినేతలు ఆకాంక్షించిన విధంగా భద్రతా మండలిలో సత్వర 
మరియు సమగ్రమైన సంస్కరణల దిశగా ఎట్టకేలకు నిర్ణయాత్మక అడుగులు 
వేయాలన్న ఉమ్మడి సంకల్పాన్ని పునరుద్ఘాటిస్తున్నాయి. 
 

3. దీనికి అనుగుణంగా సమకాలీన వాస్తవ పరిస్థితులను మరింత మెరుగ్గా 
ప్రతిబింబించే విధంగా ఐక్యరాజ్య సమితిలో సంస్కరణలు, దాని 
నిర్ణయాత్మక విభాగాలను మెరుగుపరచాల్సిన సత్వర ఆవశ్యకత గురించి G4 
మంత్రులు ప్రత్యేకంగా ప్రస్తావించారు. ఈ ప్రక్రియను పక్కదారి 
పట్టించే ప్రయత్నాలపై G4 మంత్రులు అసంతృప్తి వ్యక్తం చేశారు. 
ఐక్యరాజ్య సమితి 75వ వార్షికోత్సవ కార్యక్రమంలో ఈ అంశాన్ని 
అర్థవంతంగా, మరింత వేగవంతంగా పరిష్కరించాల్సిన ఆవశ్యకత గురించి 
ప్రస్తావించేందుకు కట్టుబడి ఉన్నామని పేర్కొన్నారు. 
 

4. అంతర్జాతీయ శాంతి మరియు భద్రతలకు సంబంధించి ప్రపంచం 
ఎదుర్కొంటున్న పలు సంక్లిష్ట సవాళ్లను అధిగమించే దిశగా ఈ సంస్థ 



సామర్థ్యాలను పెంచేందుకు, మరిన్ని దేశాలకు ప్రాతినిధ్యం 
వహించేందుకు, చట్టబద్ధంగా మరియు సమర్ధవంతంగా మారేందుకు భద్రతా 
మండలి సంస్కరణల్లో భాగంగా రెండు విభాగాల్లోనూ భద్రతా మండలిని 
విస్తరించాల్సిన ఆవశ్యకత ఎంతైనా ఉంది. భద్రతా మండలిని 
సంస్కరించడం ద్వారా మాత్రమే అది నిష్ప్రయోజనంగా మారకుండా 
ఆపగలం. భద్రతా మండలిలో మరిన్ని దేశాలకు సభ్యత్వం కల్పించడంతో 
పాటు అంతర్జాతీయంగా శాంతి మరియు భద్రత నిర్వహణకు తోడ్పడే 
సామర్థ్యాలు మరియు సంసిద్ధత గల ఆఫ్రికన్ దేశాలు సహా ఇతర దేశాలకు 
మరింత ప్రాతినిధ్యం కల్పించాల్సిన అవసరం ఉంది. తద్వారా దీని 
విశ్వసనీయతను కాపాడవచ్చు. అలాగే ప్రస్తుత అంతర్జాతీయ 
సంక్షోభాలకు శాంతియుత పరిష్కార మార్గాలను కనుగొనేందుకు రాజకీయంగా 
అవసరమైన తోడ్పాటును కూడగట్టుకోవచ్చు. 
 

5. భద్రతా మండలి సంస్కరణలకు సంబంధించి అంతర్ ప్రభుత్వాల చర్చల్లో 
(ఐజీఎన్) అర్థవంతమైన పురోగతి లేకపోతుండటంపై G4 మంత్రులు ఆందోళన 
వ్యక్తం చేశారు. ఫిబ్రవరి మరియు మార్చిలో రెండు సమావేశాల తర్వాత 
COVID-19 కారణంగా ఐజీఎన్ వాయిదా పడటంపైనా, ఆ తర్వాత తదుపరి 
సమావేశాలు జరగకపోవడంపైనా ఆందోళన వ్యక్తం చేశారు. అయితే, 
వర్చువల్ సమావేశాలు లేదా రాతపూర్వక ప్రక్రియ చోటు చేసుకుని ఉంటే 
గత సమావేశంలో చర్చించిన అంశాలపై పురోగతి సాధ్యపడి ఉండేది. 
 

6. ఎజుల్వినీ ఒప్పందం మరియు సిర్తే తీర్మానంలో పొందుపరిచిన కామన్ 
ఆఫ్రికన్ పొజిషన్ ను ప్రతిబింబించేదిగా ఈ పురోగతి ఉండేది. ఐజీఎన్ లో 
అవసరమైనంత స్థాయిలో పారదర్శకత మరియు నిజాయితీ లేవని, సరైన 
పనితీరు విధానాలు లేకపోవడం వంటి సమస్యలు ప్రతిబంధకాలుగా 
ఉంటున్నాయని ఇటీవలి సమావేశం మరోసారి రుజువు చేసింది. ఐక్యరాజ్య 
సమితి చార్టర్ మరియు జనరల్ అసెంబ్లీ నియమ, నిబంధనల్లో 
పొందుపరిచిన పనితీరు విధానాలు మరియు నిర్ణయాత్మక అవసరాల ఆధారంగా 
ఐజీఎన్ పనిచేయాల్సిన అవసరం ఉంది. 
 

7. అంతర్ ప్రభుత్వాల స్థాయిలో చెప్పుకోతగిన విధంగా వాస్తవికంగా 
చర్చలు చోటుచేసుకోకుండా కేవలం సాధారణ ప్రకటనల ఆధారంగా జరిపే 
చర్చలను పక్కనపెట్టాల్సిన సమయం వచ్చిందని జీ4 మంత్రులు 
భావిస్తున్నారు. భద్రతా మండలిలో సమగ్ర సంస్కరణలు చేపట్టాలన్న 
ప్రతిపాదనకు ఐక్యరాజ్య సమితి సభ్య దేశాల్లో మెజారిటీ దేశాలు 
గట్టి మద్దతునిస్తున్నాయి. ఐక్యరాజ్య సమితి 75వ వార్షికోత్సవ 
సంవత్సరంలో ఐజీఎన్ నిర్దిష్ట ఫలితాలను వెలువరించగలదని అంచనా 
వేస్తున్నాయి. గత సమావేశాలకు కొనసాగింపుగా ఐజీఎన్ ప్రస్తుత 
సమావేశాన్ని సత్వరం ప్రారంభించాలి. 
 



8. అంతర్జాతీయంగా శాంతి మరియు భద్రతల నిర్వహణకు సంబంధించిన ప్రధాన 
బాధ్యతలను చేపట్టే సామర్థ్యాలు మరియు సంసిద్ధత ఉన్న 
నేపథ్యంలో సంస్కరించబడిన భద్రతా మండలిలో కొత్త శాశ్వత 
సభ్యులుగా పరస్పర అభ్యర్థిత్వానికి తమ మద్దతు ఉంటుందని G4 

మంత్రులు పునరుద్ఘాటించారు. మండలిని మరింత చట్టబద్ధంగా, 
సమర్ధవంతంగా మరియు అందరికీ ప్రాతినిధ్యం వహించేలా 
తీర్చిదిద్దడంలో వర్ధమాన దేశాలు మరియు ఐక్యరాజ్య సమితిలోని 
ప్రధాన దేశాలు మరింత మెరుగైన పాత్ర పోషించాల్సిన అవసరం 
స్పష్టంగా ఉంది. సంస్కరించబడిన మరియు విస్తరించిన భద్రతా మండలిలో 
శాశ్వత మరియు నాన్-పర్మనెంట్ కేటగిరీల్లో ఆఫ్రికాకు మరింత 
ప్రాతినిధ్యం కల్పించడం అవసరం. అప్పుడు మాత్రమే భద్రతా మండలిలో 
తగినంత ప్రాతినిధ్యం లేకుండా, ఈ ఖండం చారిత్రకంగా ఎదుర్కొంటున్న 
అన్యాయాన్ని సరిచేసినట్లవుతుంది. అంతర్జాతీయంగా సహకారం మరియు 
గ్లోబల్ గవర్నెన్స్ పై విశ్వాసాన్ని పునరుద్ధరించేందుకు తగిన విధంగా 
ప్రాతినిధ్యం గల ఐక్యరాజ్య సమితి భద్రత మండలి అవసరం. ప్రస్తుత 
గడ్డుకాలంలో ఇది తక్షణ అవసరం. 
 

9. సంస్కరణలపై ఆసక్తి గల ఇతర దేశాలు మరియు కూటములతో G4 సమాలోచనలు 
కొనసాగిస్తుంది. ఎలాంటి జాప్యం లేకుండా రాతపూర్వక చర్చలు 
ప్రారంభించడంపై దృష్టి పెడుతుంది. జనరల్ అసెంబ్లీ 75వ సదస్సులో 
నిర్మాణాత్మకమైన ఫలితాలు రాబట్టాలని తాము దృఢ సంకల్పంతో 
ఉన్నట్లు మంత్రులు తెలిపారు. భద్రతా మండలిలో సత్వర సంస్కరణలను 
చేపట్టే దిశగా జనరల్ అసెంబ్లీ ప్రెసిడెంట్ చేసే ప్రయత్నాలకు 
తోడ్పాటునివ్వాలని తమ ప్రతినిధి బృందాలకు సూచించడం జరిగింది. 
ఐక్యరాజ్య సమితిని మరింత పటిష్టంగా, చట్టబద్ధమైనదిగా 
తీర్చిదిద్దేందుకు మనమంతా సమిష్టిగా కృషి చేయాలి.  

 

 

న్యూఢిల్లీ 

సెప్టెంబర్ 23, 2020 

 

 

 

 

 

 

DISCLAIMER: This is an approximate translation. The original is available in English on 
MEA’s website and may be referred to as the official press release. 


